
FAASINO UPU

O LE LAUGA

TUSI FAITAU: F.Tuai -  KENESE 1:1-5
 F.Fou  -  IOANE 9: 1-12

MATUA: IOANE 9:5…. “O a’u o le

malamalama o le lalolagi.”

MANATU AUTU: “O LE EKALESIA, O LE

MALAMALAMA O KERISO I LE

LALOLAGI.”

O le tofa manino a le au saienitisi i a latou su’esu’ega,
ua latou molimau mai ai e faapea, o le masina e leai
sona malamalama, a e o le susulu atu i ai o le la ma
taia ai le masina, lea ua mafai ai ona tatou iloa ma
vaaia lona susulu mai i le po. O lona uiga, a leai le la,
ua lē mafai ona susulu le masina.  Mo le masina ina
ia susulu, e manaomia tele le la.  E foliga faapea se
mafaufauga ma le i’u’ofe ma’alo o le feau o le Talalelei
e fia molimoli atu mo le aufaitau Sulu Samoa aemaise
o le EFKS i Samoa nei ma atunuu i fafo.  Mo le
Ekalesia EFKS o le malamalama o Keriso i le lalolagi,
na te mana’omia le malamalama o Iesu Keriso.  A
leai le malamalama lea o Iesu Keriso, o lona uiga e
lē mafai e le Ekalesia ona susulu atu, ma o le a tumau
pea le lalolagi i le so’ona nunumi ma gaogao pei ona
i ai i le amataga, o le a tumau pea i se lalolagi pogisa.

O le uiga a ia o le Kenese, o le amataga o le fanau
mai o mea uma, lea o loo molimau i ai le tusitala.  Na
faia e le Atua mea uma lava.  O le Atua sa i ai a o lei
faavaeina se mea lava e tasi.  O le Atua i lana pule
faitoatasi, i lona mana ma lona silisili ese na ia tuu ai
le amataga i mea uma lava. O ia foi na te toe faafouina
le amataga o mea ua lē lelei pei o le tagata.

O le mau a le tusitala o Kenese, sa so’ona nunumi le
lalolagi ma ua gaogao, sa ufitia foi le moana i le
pouliuli.  O le ata o se lalolagi matagā, se lalolagi
pogisā ma se lalolagi leiloa.  Ona fetalai ane lea o le
Atua. “Ia malamalama”… ona malamalama ai lea.
O le uluai mea lea na faia e le Atua o le malamalama,
ua mafai ai ona malamalama le pouliuli o le lalolagi
sa i ai.  A tuu mai i le soifuaga nei, tatou te lē mafaia
se galuega e aunoa ma le malamalama.  E lē mafai
foi e le Ekalesia ona susulu atu.  E i ai le uiga loloto,
o loo aumaia e le tusitala o Kenese i lo tatou Atua e
uiga i le malamalama.  O le mea e Afio ai le Atua e i
ai ma le malamalama.  O le Atua e inoino i le pogisa
male so’ona nunumi.

Afai o le mea e i ai le Atua, e i ai ma le malamalama,
e tatau foi i le Ekalesia ona i ai faatasi ma le
malamalama.  Afai e inoino le Atua i le pogisa, e
tatau foi i le Ekalesia ona inoino i le pogisa.  Peitai
ua sili ona fiafia lo tatou ola i le pogisa nai lo le
malamalama.  O le o’o mai o le malamalama i le
lalolagi nunumi, o le faailoga lea o le manumalo a’ia’i
o le Atua i le pogisa.  O le faanoanoaga, tiga lava
ona aumai e le Atua o le malamalama, a e ua fai pea
ma mea lelei i le Ekalesia le aga’i i le pogisa.  O le
pa’ū o le tagata o le Ekalesia ua ufitia ai i le pogisa o
le agasala, e manaomia ai pea le suluia o i tatou e le
malamalama o le Atua e faaolaina ai.  A leai le
malamalama lea o le Atua, ona ola faalautagitagi lea
o le Ekalesia.  O le a lē mafai foi ona taunuu lana
matafaioi o le avea ai ma malamalama o Keriso i le
lalolagi.

E manaomia e le Ekaesia le malamalama o Keriso
ina ia ola le agaga o tagata ma ola fiafia.  E pei o le
tauaso lea na faapupula e Iesu ona mata.  Ua leva
ona ola le tauaso i se lalolagi pogisa, se lalolagi lē
fiafia.  O le pogai foi lea o le fesili o le Au So’o.  “O

le agasala a ai?” o ia nei po o ona matua?  O le
manatu taatele lea o tagata Iutaia.  E fesoota’i le
ma’i ma le agasala, e maua ai foi tatou i le lagona
lea.  A faa’umi’umi se ma’i o se tasi, ua toso o le
agasala.  Peitai o le tali a Iesu, e lē o matua po o ia
nei.  A ia fa’aalia ai o galuega a le Atua ia te ia.  O a
galuega?  E tatau ona ou faia o galuega a Lē ua
auina mai a’u manū o ao, manū o o’u i ai i le lalolagi.
O a’u o le malamalama o le lalolagi.  O le fa’aaliga o
le mana Silisili Ese o le Atua e ala ia Iesu Keriso i
vavega na ia faia.  O le faapupulaina o le tauaso, o le
o’o mai lea o le malamalama ia te ia.  Peitai e lē o le

   1. O LE LAUGA 2
   2. ASO SA FGFL 3
   3. ULUA’I GALUEGA FAAPAIA T.FONO 4
   4. OSI FEAGAIGA EFKS APOLIMAUTA 4
   5. PEPA MAFUTAGA, FALEATA 5
  6. MAOTA O LE EFKS VAOALA 8
  7. O LE PEROFETA MULIMULI 9
  8. O LAU AFIOGA O LE SULU           13
  9. O E UA MALILIU           14
  10. ATA O MATAUPU LOMIA           16



          O LE SULU SAMOA IULAI 2023 - 3.

faapupulaina o mata o le tauaso, o le vavega sili lea
i le manatu o Ioane.  A o le faapupulaina o lona loto
ia Iesu le Mesia ma le Faaola.  O le malamalama sili
ua ia maua, o le ta’u atu i tagata o Iesu o le Faaola.
E lē o le pupula o ona mata, a ua pupula lona loto
ma iloa ai le Silisili Ese o le Atua e ala ia Iesu Keriso.
O le malamalama tonu lea mo i tatou aemaise o le
Ekalesia.  O le malamalama e pupula ai o tatou mata
faaleagaga i le anoanoa’i o galuega mamana a le
Atua.  Ia iloa ai galuega lelei ma le alofa e sili atu pei
ona tino ia Iesu Keriso.  O le malamalama tatou te
lē toe fiafia ai i le pogisa ma le faanenefu.  O le
malamalama e pupula ai o tatou agaga ma manino ai
le Ekalesia i le leaga o mea o loo tatou faapogisaina.
E maelegā ma tausili ai le Ekalesia, ina ia lē i ai se
pogisa ia i latou o loo fiafia e ola i le soona nunumi.
O Iesu Keriso i le Satauro ma Lona tanumia i le
tuugamau, ma Lona toetu manumalo, e le gata ua
faatoilaloina ai le pogisa, a e ua fotu ai foi malama i
le ola fou, o le malamalama lea e fua i ai lo tatou ola
aemaise o le soifua molimau o le Ekalesia i le lalolagi.

Le Ekalesia pele e, o le malamalama lea o le Atua o
loo tatou mo’omia.  A tatou taliaina o le a ola fiafia
ma manuia le Ekalesia.  O le tau mai luma ma le tau
mai tua o suiga eseese o loo lofia ai le lalolagi, o loo
lutia ai foi ma le Ekalesia.  O le mea moni o loo ola
le Ekalesia i se lalolagi fulifaō. O aiga, o nuu o le
atunuu ua matua manunu le toau, o loo manaomia ai
se leo faaperofeta.  Ua tatau ai ona avea le Ekalesia
ma malamalama o Keriso i le lalolagi.  O Iesu lava
na fetalai.  “O a’u nei o le malamalama o le

lalolagi, o le mulimuli mai ia te a’u, e lē savali o

ia i le pouliuli, a e ia te ia le malamalama o le

ola.”

Pese 363:
Ia susulu atu o i tatou,
Faapei o le moli i le pogisa
La tatou amio ia lelei
O oe i lou nuu o a’u foi i lo’u

“IA AVEA PEA LE EKALESIA MA
MALAMALAMA O KERISO I LE LALOLAGI”
Amene.

Saunia:Tuitoga Leota FS,
EFKS Falease’ela,

Failautusi,  Pulega Lefaga & Falease’ela,
 Failautusi, Matagaluega AANA.

O le Aso Sa lona lua o le masina nei, 9 Iulai 2023 na
faamamaluina ai e le EFKS le Aso Sa o le
FGFL(Fono mo Galuega Faamisionare a le Lalolagi).
O le sauniga lotu faamanatu lona 46 lenei, talu ona
faatuina le FGFL i le aso 18 Iulai 1977, na suia ai
lona igoa sa faasuafaina muamua ai o le LMS
(London Missionary Society/Sosaiete Misionare
Lonetona). O le faiga masani e atofa le Aso Sa e
latalata i le aso 18 Iulai o tausaga taitasi, e faamamalu
ai le faailogaina o lea taeao iloga o le Ekalesia i le
lalolagi. Ma o le Aso Sa 16 Iulai na faatatauina mo
le tausaga nei, peitai e tusa ma le Tusi Faitau Aso a
le Ekalesia, o le Aso Sa 9 Iulai 2023 na faailoga ai.
Ia silafia foi o le LMS na faavaeina i le masina o
Setema 1795, ma o le Faifeau Misionare LMS ia
Ioane Viliamu, ma isi o lana au malaga, o ulua’i
misionare ia na aumaia le Tala Lelei i Samoa i le
tausaga 1830, lea e faamamaluina i le Aso Sa o le
Tala Lelei, le ulua’i Aso Sa o Setema o tausaga
taitasi.
O le Aso Sa FGFL o le tausaga nei, o lona Sini Autu
- Soloia i Lalo Pa Vaeloto o Fevaevaeaiga (Break
Down the Walls of Division). Na auina mai le
saunoaga faapitoa a le Failautusi Aoao o le FGFL,
Rev. Dr. Jooseop KEUM, o le sui mai le
Presbyterian Church of Korea, e faafeiloa’i ai
Ekalesia ma Aulotu  e 32 o sui auai o le FGFL, e
tusa o lea Aso Sa faapitoa. Na ia otooto ai le
faamoemoe maualuga na faatuina ai le FGFL mai le
amataga, ma faamalosi ai le misiona a le FGFL e ala
i le galuega tala’i faamisionare a Ekalesia taitasi. Na
faavae le saunoaga a le Failautusi i le Efeso 2:14,
“Aua o Ia lava o lo tatou leleiga, ua na faia ia

tasi e sa faalua, na na soloia foi le pa vaeloto o

le feitaga’i sa vaeluaina ai.” Na ia faailoa foi o
taulaga uma e sasaoina i lea Aso Sa faapitoa 2023,
o le a tuuina atu i le Ekalesia i Myanmar (Burma, i
Saute Sasa’e o Asia)  mo lana poloketi o le Agape
Hospital. O ofisa tutotonu o le FGFL o loo i totonu
o atunuu o Sigapoa ma Lonetona, Peretania. Mo la
tatou Ekalesia Faapotopotoga Kerisiano Samoa, o
le Komiti Faamisionare e nafa ma mataupu tau
FGFL, ma e faatino ana polokalame e le Ofisa o le
Failautusi Aoao e ala i le vaega Faamisionare o le
Ofisa Tutotonu i Tamal igi .                                          FS

ASO SA FAAPITOA
O LE  FGFL (CWM)

ULUA’I GALUEGA FAAPA’IA E LE AFIOGA
TA’ITA’IFONO FONO TELE

O le Aso Faraile 7 Iulai 2023 na faapa’iaina ai le
galuega o le Maota fou o le Faafeagaiga o le EFKS
Apolima-uta, o le Pulega Aiga i le Tai o le
Matagaluega AANA. O le ulua’i galuega lenei ua
faapa’iaina e le afioga i le Ta’ita’ifono Fono Tele,
susuga Esera Auatama Esera FS talu ona tula’i mai
i le tofiga maualuga o le Ekalesia i lana Fono Tele
talu ai nei. O le Faletua o le Taitaifono, afioga
Tamara Esera na ia ‘o’oti le lipine e tatala aloaia ai
lenei galuega matagofie.  O le sauniga lotu sa ta’ita’iina
e le Toeaina o le Pulega Aiga i le Tai, susuga Taise
Ioapo FT na molimauina e le aufaigaluega a le Pulega
ma nisi o Tama o le Matagaluega.
O le Tala o le Galuega na saunoa i ai le susuga Satala
Sa’u FNA o loo tausia le galuega. O le maota fou o

le faafeagaiga e pei ona i ai nei, o le tofa lava na a’e

i le Ekalesia i ona M atafale e 35, ina ia fausia se isi

maota fou mo le aufaigaluega gasolo mai auā le feau
ma le galuega a le Atua. O le tausaga e 1984 sa
fausia ai le maota tuai sa i ai, a o faifeau le susuga ia
Ulutui ma Faia’e Latalī Ti’a i si o matou nuu. (Soso’o
ai Kuatemane Ulutui FS & Faasau, ma Avele
Utumapu FS & Fatipule). O lona uiga ua 39 tausaga
le maota tuai ua tu’uina nei i lalo. O lea na toe fausia
ai loa le maota fou mo le faifeau. O lenei galuega e
tusa lona tau ma le $275,000.00 O le sailiga seleni a
le Ekalesia sa faia lea ia Tesema 2022, na maua ai le
tupe e $115,000.00, o le Toomaga sa faatalosagaina
i le Ekalesia e $29,000.00, faatasi ai ma le
nonogatupe sa faia i le faletupe o le National Bank
lea na maua ai le tupe sa faatino ai lenei galuega. O
le konekarate fau fale a le TLC a le susuga ia Taito
sa faatinoina le fausiaina o lenei maota.
O le fale e lua ona potu moe tetele (master bed-
rooms), ma le isi potu e tolu i ai, o le ofisa o le faifeau
faatasi ai ma le umukuka ma le potu malolo. Ma e
sefulu ma le tasi vaiaso o lenei galuega. E momoli ai
le agaga faafetai ma le faamalo i matafale uma o lenei
Ekalesia ona o lenei galuega tele ua mafai ona faatino
ona o le galulue faatasi ma le loto i ai. E lē faagaloina
foi tamā ma tinā ma fanau talosia uma a lenei nuu o
Apolima o loo alaala ma pāpā aao i tafa e fia o le
lalolagi, ona o le tuu mai o le tau’au e fesoasoani ai i
lenei galuega. E lē itiiti foi le faafetai i le afioga i le
matua o faiva ma le falefā o lo latou aiga ona o le
faatinoina o lenei galuega. Ua matagofie ma ua lelei
mea uma.

E viia ai le suafa mamalu o le Atua. O la le fai Salamo,
“Aua ne’i ia te i matou le Alii e, ‘aua lava ne’i ia

te i matou, a ia tuuina atu le viiga i lou suafa,

ona o lou alofa ma lou faamaoni”.

O le afioga i le Taitaifono o le Fono Tele ia Esera A
Esera FS na saunoa (mo le ulua’i taimi) e fai ma sui
o le Ekalesia Aoao e faaleo ma molio’o le faamalo
ma le faafetai ona o le soifua tautua Ekalesia, le soifua
fai taulaga e ala i atina’e, ma le soifua faatuatua a o
le alofa moni ia Iesu Keriso le Ao o le Ekalesia. Na
ia faamanuia i le faifeau o tausia le galuega, ma le
mamalu o le Aulotu i ona tulaga faalupe, ona o le
loto tetele ma le faamalolosi e fai le galuega, a o
faatali ai le oo mai o la latou faafeagaiga filifilia i lena
vaiaso o muamua. Ona tau’a’ao lea e le afioga i le
Taitaifono le meaalofa $10,000 a le Ekalesia Aoao,
e tusa ma ana faiga faavae mo galuega a Aulotu.
Malo le tautua Ekalesia. Tou te faia lava mea sili
ma outou manumalo ai pea.

OSIGA FEAGAIGA EFKS
APOLIMA UTA

Na iloga le faatumulia o le EFKS Apolima-uta i le
taeao o le Aso Faraile 13 Iulai 2023, i aiga o le
susuga Petelo Matelani Pauga FS ma lona faletua ia
Angela Lafaialii Pauga. O le aso lea na taupoina mo
le latou osiga feagaiga. O le sauniga na ta’ita’i e le
Toeaina o le Pulega Aiga i le Tai, susuga Taise Ioapo
FT, o le tatalo na saunia e le susuga Satala Sa’u
FNA , o loo tausia le galuega i  Apolima-uta, o le
lauga mo le faifeau ma le faletua na saunia e le susuga
Amosa Silipa FS (Apolima-tai), a o le susuga Iona
Paniani FS (Apai, Failautusi Pulega), na faia le lauga
mo le Aulotu. O le susuga Satala Sa’u FNA na fai
ma sui o le Aulotu e molimau i le latou faiga filifiliga.
O le masina o Tesema 2021 na maliu ai le susuga
Avele Utumapu FS, ma amata loa ona mafaufau ma
tu’u i talosaga le faamoemoe mo se isi faifeau e tausia
le galuega. O le ogatotonu o le tausaga 2022, na
fono ai le Aulotu e filifili, po o le fea galuega e fai
muamua - o le amia o se faifeau, po o le faia o le
maota o le faafeagaiga, e sui ai le maota tuai na fausia
i le 1984 (silasila i leTala o lea galuega). O le finagalo
na fulisia ma autasi i ai, ia faia muamua le maota e
malu ai le faafeagaiga; sa faapea lava ona fai, ma
amata  ai tapenaga mo se fale fou o le faifeau.

O le masina o Setema 2022 na faia ai loa le palota e
saili ai se faifeau, ma manumalo ai le susuga Petelo
Pauga FS. O Fepuari 2023 na feiloa’i ai le Ekalesia
ma le Faifeau e faailoa le valaau, ma sa talia lelei,
faataatia ma le aso e faataunuu ai pe a tusa ma le
finagalo o le Atua. Lenei ua tafesilafai i le pule alofa
a le Atua e ana le galuega, ia viia Lona agalelei. Sa
faafetaia foi le faifeau ma lona faletua ina ua talia
lelei le valaau atu a le Ekalesia, ia fai ma leoleo
mamoe e tausia le lafu mamoe a le Alii.
Na tali fuaitau foi le susuga Petelo fai mo la’ua sui e
faaleo le faafetai i le Atua, e ala i le Aulotu mo le
valaau e fa’aaoga i ai le ola, o le faamoemoe na
ulufale ai i Malua. Sa ia faafetaia o la’ua aiga, Aulotu
ma afioaga - Saoluafata, Poutasi, Faatoia, Saleimoa,
mo la latou tapua’iga ma le lagolago i ana tama fanau.
Sa ta’ua faapitoa le faafetai a le faifeau ma le faletua
i o la’ua matua faaleagaga, e i ai le susuga Limua’a
Samuelu FT & Daru (ua maliliu), faapea le faletua ia
Fausagafou Foma’i Lafaiali’i mo le faafaileleina o
la’ua soifua faaleagaga. Na valaaulia e le Ta’ita’i o
le sauniga, ia susuga i Toeaina uma o le Matagaluega
Aana sa auai, o le Laulau a le Pulega Aiga i le Tai,
faapea susuga i Toeaina Faatonu o le Ekalesia sa
auai, o le susuga Satala ma nisi o le Aulotu i Apolima-
uta, latou te faafeiloa’i ma faamanuia le susuga
Faafeagaiga ma le Faletua, o le faailoga e faamaonia
ai le talia o i la’ua e fai ma faifeau o le Ekalesia i
Apolima-uta. Sa auai foi i le sauniga nisi sui o le
Palemene o Samoa, le tofi o le Itumalo, le Sui Fofoga
Fetalai ia Auuapaau Mulipola Aloitafua ma Mau’u
Siaosi Pu’epu’emai o Fagaloa. Na folasia IETOGA
e lua e pine faamau ai le osiga feagaiga e tusa ma le
aganuu mamalu a le atunuu - o le Ie na saunia e le
paia o le Ekalesia i Apolima-uta, faapea foi le Ie na
tapena lelei mai e aiganalua.
O le susuga Petelo Pauga FS ma Angela o nisi o le
Vasega na i’u mai Malua i le 2014, sa galue i le Ofisa
o le Komesina o Fanua ma Fale a le Ekalesia, ona
toe galue lea i faalapotopotoga a le Malo a e le’i
valaauina e Apolima-uta; ua 40+ tausaga o lona
soifua. Na mae’a le sauniga mamalu ona mapu ane
lea i le maota o le galuega, e tali le sua ma fa’aaloaloga
maualuluga na faliu faafao i ai aao o le paia maualuga
o le Ekalesia i Apolima-uta, e pei ona masani ai i
aso  ma faamoemoega faapenei. Sa mafai ai foi ona
silasila ma maimoa le toatele, i le maota fou o le
faafeagaiga sa faapa’ia i le vaiaso talu ai. Ia manuia
tele le galuega  tausi nuu ua valaauina ai e le Alii, ma
ia viia lona suafa e faavavau.

PEPA MAFUTAGA
MATAGALUEGA FALEATA

IULAI 2023

MANATU AUTŪ: SE Ā SE VAAIGA
FAAFAIFEAU PENISIONE I LE EFKS I LE
ISI SEFULU(10) TAUSAGA?

Upu Tomua:

O le Fono Tele 20 Setema 1994, sa i ai i luma o le
Ekalesia se fesili e lalata ina faapenei foi e faapea,
‘Se a se Galuega Faamisionare a le Ekalesia Samoa
a o lumana’i le Tausaga o le Alii (TA) 2000? (O le
Pepa na saunia e le Faifeau Faamisionare o
Peniamina Vai FS (ua maliu) mo le Faamanatuina o
le 150 tausaga o Malua).

Ou te manatu, o le vaai lava lea e tasi e lē ese, o loo
moe manatunatu i ai le komiti o lenei mafutaga e
autū i ai le liliuina o le tofa ma le moe i lenei mamalu.
O lo’u taofi, o lo tatou Atua, o le ATUA
FAAMISIONARE. O le upu ‘mission’ e maua ai
la tatou upu o le ‘faamisiona’ po o le
‘faamisionare’ ua fai ma faavae o le upu ‘AUINA’;
o le uiga lea o lo tatou Atua. E auina e Ia i tatou e
faatino ma liutino lona finagalo alofa ina ia faaola.
Na auina e le Atua Aperaamo, “Ou te faia oe ma

nuu tele…e manuia foi ia te oe o aiga uma o le

lalolagi (Kene.12:1-3). Na auina Mose e faasaoloto
lona nuu mai Aikupito (Esoto 3:10). Na auina
faamasino ma perofeta ina ia lavea’i, apoapoa’i ma
faasino lona nuu i le ala o le alofa tunoa e faaola ai le
lalolagi. O le afio mai o Iesu Keriso le Alo pele e
toatasi o le Atua ina ia lē fano se tasi e faatuatua ia te
Ia, a ia maua le ola e faavavau (Ioane 3:16).

Ou te fia siitia se tasi poloaiga a lo tatou Alii e autū ai
mafaufauga o lenei Pepa:
“Ua ou sau ina ia latou maua le ola, ma maua
atili ai lava (Ioane 10:10). O le gaoi, e leai se
tasi mea na ia sau ai, na ona gaoi ma fasi ma
faaumatia. Ua ou sau ina latou maua le ola, ia
maua atili ai lava. (I have come that all may
have life in fullness).

E muamua le faafetai i le komiti na filifilia lenei autū
ua molia mai ai a’u e tu i outou luma se’i faamasinoina

po o le a so’u iloa i le EFKS i le isi sefulu (10)
tausaga. A e talia mai so’u mana’o, ou te fia
faaopoopo i ai se isi upu faapea, ‘ma ona tala atu’.
Ia lē pau mai i le sefulu tausaga, a o tua atu ma tala
atu, la outou silasila. (The CCCS in the next ten
(10) years and beyond).

Pe ua polepole vale le komiti ne’i gaoia le Ekalesia,
pe fasi ma faaumatia e nisi le Ekalesia, a o tatou
nofonofo lava faapea o lea lava e lelei, a ua leva ona
lē lelei. Auā ua faamaonia lava, ua o mai nisi leoleo
mamoe ma tulituli atu a tatou mamoe i a latou pa.
Ua feita isi mamoe ua lē maoona ma lē malilie o
latou loto i mea’ai ma vaiinu faaleagaga tatou te
fafagaina ai i latou. Ua lē toe o mai ona ua tiga o
latou manava i le mafu o a tatou lauga; e manana’o i
mea’ai fou, fou lava.

O Ape le tamaloa Aana na moe manatunatu. O le
tamaloa Tufutafoe na moe ma usu vave, auā e
mamao le ala. Na moe tafitifiti  le Malietoa. Na moe
faapapalagi le tamaloa Faasaleleaga. Na moe oono
le tamaloa Anoamaa, a e moemoenoa le alii o lo
matou nuu o Saleimoa. Malo le moe manatunatu i le
Komiti.

‘Ua ou sau ina ia latou maua le ola, ia maua
atili ai lava’.

O le Afioga Paia a le Atua, o le tala faasolopito atoa
lea o le afio mai o le Atua i le lalolagi e faaola le
lalolagi. Ia ola le tagata atoa. O le silasila mamao a
le Atua, ia saogalemu le mea e faanofo ai lana tagata.
O le KENESE o le Tusi o le Amataga (The Book of
all Beginnings). Na muamua mai lava le Malamalama
– o le ola lea o le tagata, ona faia lea o mea uma; ua
faia le tamaloa ma lona to’alua, ua silasila atu le Atua
ua lelei, lelei lava mea uma.
Paga lea! E le’i umi a e toe leaga, se leaga ina tele.
Ona toe sau ai lea o le Atua e toe faalelei lana lalolagi
ua leaga ia i tatou o ana auauna tausi mea. E leai se
taumate, o le EFKS nisi o loo taavilia ai i totonu o
lenei leaga. E oo mai nei lava, o lea lava e sau le
Atua a e toatele latou te lē iloa ma lē talia. Ua sau o
Ia i lona lava nuu, a e latou te le’i talia.
E le’i tuuaunoaina e le Atua lona nuu lea na ia
faasa’olotoina mai Aikupito. Na auina mai Faamasino
e faamasino lona nuu. Na auina mai Perofeta, na
tofia Tupu, o tupu lelei ma tupu leaga. Ua oo mai i o

tatou auga tupulaga, o tatou e o e faaola mai le
lalolagi. Ona finagalo lea o le Atua e aumai lona Alo
pele e toatasi, e togiola le lalolagi ia ola le tagata
atoa.
E le’i latalata le silasila a le Atua pe faapau mai i se
sefulu (10) tausaga, a ua sili atu. Auā tatou te iloa le
Atua, o le Atua o le mamao. O le Atua o le loloto, o
le Atua o le maualuga, o le Atua o le telegese,
faanatinati, saoasaoa. E i o tatou luma ma tua, o le
malamalama ma le ola, o le Atua silisili ese e faavavau.
Na fesili le perofeta o Isaia, o fea na e i ai a o o’u
faavaeina le lalolagi? (Isaia 45).
Tali: O a’u o Le tietie i le mafolafola o le lagi ma le
lalolagi. God of all in all. I have come so that all may
have life in fullness. Ua ou sau ina ia latou maua le
ola, ia maua atili ai lava.
Na sau o Ia o le Leoleo Mamoe Lelei.

> O le faitoto’a o mamoe
> O le ala ma le upu moni ma le ola
> O le malamalama o le lalolagi
> ( ma isi fetalaiga ‘O A’u Nei’ a Iesu).

E faamatala e le toatele o le aufailauga le perofeta o
Ieremia, o le perofeta tagivale (the weeping prophet)
ona o lana Tusi o Auega a Ieremia. A e sili pe a fai
atu sa’u tala i le uiga o lona igoa – ‘amiotonu e laveai
ma faaola’ (justice that saves).
Sa fetalai mai le Atua ia Ieremia e alu e faatau se ofu
lino fou pa’epa’emā (Ieremia 13), ma ofu i luma o
lona nuu amio leaga ma le agasala. E le’i leva atu a e
toe aumai le isi faatonuga. Ia alu e nanā i le vaitafe o
le Eufirate. Ua leva lava a e toe aumai foi le isi
faatonuga, e alu e toe aumai le ofu sa nanā. E aumai,
ua pala, ua lē aogā (good for nothing). O le uiga o le
faataoto, e lē o le faamoemoe lea o le ofu, o le nanā
ma oo ai ina pala. A e faamoemoe e teuteu ai le tino
ia mamalu ma matagofie (to confer beauty and
dignity).
Matau mai le Ekalesia le uiga o tatou ofu. E ufiufi ai
le tino o le Ekalesia ia mamalu ma paia. O tatou tino
o le malumalu lea e afio ai le Atua.
Tatou te fia vaai pea i la tatou Lotu EFKS (ia ma isi
foi lotu ua tapua’i ai le atunuu nei) o tulituliloa le
faamoemoe o Keriso na Ia sau ai, ia latou maua le
ola ma maua atili ai lava. Ia tatou fetagisi faatasi ma
Ieremia pe a tatou vaai atu ua nanā le amitonu a le
Atua, a e lē fa’aaogā e maua atili ai lo tatou ola.
O e na muamua atu i le vateatea (astronauts), sa
tilotilo ifo mai lugā i lalo nei. Ua faapea la latou

molimau, ‘It’s blue, how beautiful it is. It is blue.
‘Oka! Se lalolagi ina a lanu moana! Oka se manaia.
A ua a nei lo tatou paneta? O le a sa’u vaai faa-
faifeau penisione, faapea foi sau silasila o le tagata
lotu EFKS? It is ugly and dirty. Aiseā? Why?
Because of the injustice everywhere!
Ua laitiiti le lanu moana i le lanu eleelea. Fai mai
Pope Faranisisi, ‘A tatou faaleagaina le natura, e
faaleagaina i tatou e le natura’ (‘If we destroy nature,
nature will destroy us.’).
 Ua faatama’ia le siosiomaga (destruction of

the Earth)
 Mala faalenatura (natural disasters)
 Ua mu le vaomatua, tetele timuga ma tatafe

vai, solo eleele, lūlū mafui’e, o maugamū
 O le vevela o le lalolagi (Glogal warming)
 O le mativa, fia’ai ma fia feinu, o faama’i,

taua ma misa, fualaau faasaina, o le gaoi ma
le faomea, fao tane ma le fao avā.

Ua taavilia le lalolagi lanumoana ma le manaia i le
taaviliga foi lea e igoa o le ‘Globalization’ – o le Pule
Faaloloto a tagata maumea ua palu faakopai ai le
amiotonu a le Atua. O le tamaoaiga o le Atua (God’s
economy) ua faatau ai e le tagata maumea le tagata
mativa i le maketi i le pea seevae (Economic Injustice
Everywhere).
E faapea le lauga inainā a se tasi faifeau atamai mai
Amerika Latina sa matou fono, ‘Injustice stinks!
Injustice is ugly! Ta’i lē migao upu a lenei failauga o
le Tala Lelei. A e o le ata moni lea o le feau
faaperofeta a le Ekalesia, ia ‘aua nei ‘alo pe a vaai
atu ua te’a le lanu moana aulelei o le Ekalesia, a ua
lanu eleelea, ma lalafi ina ua faapi’o le amiotonu a le
Atua.

Se’i o’u fai atu se lu’i mo lenei Mafutaga a e tatou te
le’i tete’a ma faatofa pe a i’u lenei aso.
‘Ia gausia filifili o le amiolētonu’ (‘Break the

chains of injustice’) Isaia 58:6. “E le o lenei ea

le anapogi ou te loto i ai, ina ia tatalaina fusi na

faia i le amio leaga, e tatala fusi o le amo, e

tuuina atu ia saoloto ē ua faasauāina, ma ia outou

amo uma lava. (O loo ia te au le filifiliga lenei e
faamatala ai le uiga o la’u lu’i).

O lea ua sau le poto faasalemausau i lo tatou lalolagi
i lona igoa faa-Peretania – Artificial Intelligence (AI).
Na ona ou tala puupuu atu faapea, o le poto lea ua
pulea ai tatou e masini – muamua atu sa tatou pulea
masini. Ne’i alu alu taaviliga o le atamai fou lenei,

tulei ese e masini le Atua i lona nofoaga e tatau ona
nofo ai, a e faanofo ai masini. Ona faapefea lea o lo
tatou faatuatua faakerisiano? O fea o le a tu ai, o lea
ua nofo ai le masini? Ia ‘aua lava ne’i pulaloa ma
sioa le Ekalesia, a o pisa nei masini o fai a tatou lotu
ma tapuaiga mamalu i falesā ma potopotoga a le
Ekalesia. ‘It’s ugly and dirty’.

O le EFKS i le sefulu (10) tausaga o i luma ma
tala atu.
Ia mataala, ‘aua le moemoenoa, ia tausisi i le
faataotoga o lona tagata atoa na afio mai ai le Atua i
le lalolagi. E faapito i luga lona faaleagaga e tilotilo i
le Atua, a e laualalo lona itu faaletino e vaai i le
lalolagi. E tū ogātotonu lona loto filifili, e filifili ai po o
fea e fai, po o le lelei po o le leaga.
‘Aua tatou te faavaivai ma faatalatalanoa, a e
faamalolosi e tauasu le ipuvai o le ola o le Ekalesia i
le lumana’i. Tatou te le’i tuai tele. E i ai le muagagana
faa-Peretania, ‘Hasten slowly’ Faatelevave

faatelegese. A soona natinati le aulotu, ia faufautua
le faifeau, tatou faateletelegese teisi. E oo uma lava i
lalo o le uati. A televave le faifeau, ia lapata’i le aulotu.

O Fono Tele uma lava a le Ekalesia e tofu ma lona
Mafaufauga Autu:
2018 – O le Agaga Paia ma le Atamai i Gagana
2019 – Fa’aalia o le Mana Silisili Ese
2022 – Tumau le Alofa o le Tasi i le Isi
2023 – O Atu Ia e Faamalolo ma Faasa’oloto lo’u
Nuu (Go Forth to Heal and Free my People).

Se’i o’u lagalaga mea i nei mafaufauga loloto ma le
lautele faaleagaga ua filiflia mo se Fono Tele. Po o ai
latou te filifilia le autū? O la’u maitau, faato’a iloa e
le au usufono ina ua tusia mai ia latou faila, ma ua
tautau mai foi i luga a’e o le au usufono i le ‘ie o loo
tusia ai le autū. Ona fai lea o manatu o le Ekalesia
ma afe ane i ai pei o se malologa e fa’aatoa ai se
manatu ma se saunoaga. Atoa foi ma lotu o le Aso
Sa o le Fono Tele. O lo’u manatu a i’u lenei Fono
Tele ua faatū mai se autū, ona taape lea o le Ekalesia
ma su’esu’e, punonou e vaili le loloto o le
mafaufauga. E foi mai i lena Fono Tele, ua mafatotoga
le Ekalesia auā ua alu le tausaga atoa o tautalatala i
ai Fono a Pulega, Matagaluega, lauga i le Aso Sa,
lotu a Tina, Autalavou etc. O atu e faamalolo ma
faasaoloto o’u tagata e fai ma manulauti o latou soifua
i le malaga o fai nei, agai atu i le isi sefulu tausaga o
i luma atu ma tala atu!

O le faataitaiga o lo’u manatu, afai ua faatu mai se
autū faapenei – ‘Break the Chains of All Injustices’
(Isaia 58:6) mo le EFKS i le isi sefulu tausaga o
lumana’i, ia matuā faasaga loa le Ekalesia e matuā
gausia ma motusi ese le mau ponapona o le filifili o
faiga pi’opi’o ma amio leaga uma ma amiolētonu ua
pagatia ai tagata. Ona taunuu ai lea o le isi laasaga
maoa’e ma le silisili e finagalo ai le Atua – Fullness
of Life for All. Ua ou sau ina ia latou maua le ola, ia
maua atili ai lava.

O le Tusi a Oka Fauolo FT – ‘O Vavega o le Alofa
Lavea’i’ itulau 302, o loo faamauina ai le tala: O le
tofia o Vaiea e fai ma faifeau. O Vaiea sa la’ua faia le
galuega ma lona alii faifeau o Maene i Niu Kini i le
nuu o Lelehoa. Na maliu Maene i luga o le vaalotu i
se gasegase faigata, ona tuugamau ai lea o le alii
faifeau i le tuugamau lē ‘elia, o le sami lea. Sa galulue
punoua’i Vaiea ma le fanau i lo la nuu. E tele ni tausaga
na va a’i, a o le Fono Tele o le tausaga 1913, ona
finagalo lea o le Au Faatonu ma le Au Toeaina e
faau’u Vaiea Maene, o le a matuā avea o ia ma ulua’i
Faifeau Tamaitai mai le Ekalesia Samoa mo Nuu
Ese. Na gata ai lava ia Vaiea, auā e tapu i la tatou
Ekalesia le faauuina o Tina e fai le faiva folafola o le
Tala Lelei. E ā sau silasila i ai faa-tagata EFKS mo
le isi sefulu tausaga o lumana’i?

E faai’u le Pepa i se tala e momoli atu ai le feau. Sa
moe se tasi alii Patele matua lava ma le amio paia.
Ua fai lana miti e faapea: Sa la savavali ma u’u lima
ma Iesu i le faatoaga ma talatalanoa i le mau mea e
tele. A e fesili loa Patele, “Iesu, a o e femaliua’i i
Palesitina, sa e faapea mai e te toe afio mai i lou
malo i se aso. O afea e te toe sau ai? A leaga a’e
tagata e faatali.” I nai minute filemu, ona faapea mai
loa lea o Iesu, “Lo’u uso e, faato’a ou toe sau lava
pe a ou vaai mai ua mū uma lou pa’u, ma ivi, ma ou
aano…ua mu atoa ma lou loto i le alofa ia te au ma
tagata, ona faato’a ou toe sau ai lea.” Ua te’i Patele,
e le’i vaai i se tagata ua mu atoa. Na ona ia faitau le
tala ia Sataraka, Mesako ma Apeteniko, na lafo i le
afi e le tupu leaga.

Le Ekalesia e, e lē ila le tagata alofa faamaoni i le
Atua i se afi. E faamaoni foi le alofa i ai o le Atua. E
fiu le mau afi o le olaga nei e usu pese, Ua alu atu le
afi, ua alu atu le afi e! A e leai lava se afi e sau. Tatou
toa’aga laia e fai miti pei o Patele, e a’oa’o mai ai

Iesu Toetu, pe le’i mu ea o ta loto i totonu ia te i
ta’ua? (soo e toalua na o i Emau).
O le silasila mai lea a le Atua i la tatou Ekalesia EFKS,
po o totoe ni tagata alolofa faamaoni ia te Ia? Seiloga
lava ua silasila mai le Atua ua toe mamā ma toe
lanumoana ma toe lalelei (blue and beautiful) le
lalolagi i le faiga o amio pi’opi’o uma. Seiloga e nofo
lau amiotonu i lalo ifo o tatou pa’u ma ivi ma aano
ma uluitino i outou loto – Break All Chains of Injustice
– faato’a ou toe sau ai lea (When my justice becomes
as real as my presence here and now).
E te lē toe fesili ai lo’u uso e, a e ou sau loa i lo’u
mamalu silisili ese.
Ia manuia lo tatou nuu o Faleata i le malaga o le isi
sefulu (10) tausaga o i luma.

Saunia: Susuga Elekosi Viliamu FS,
Faifeau Penisione, EFKS Aleisa Sisifo,

Matagaluega FALEATA.

FAAPA’IA LE MAOTA O LE
FEAGAIGA EFKS VAOALA.

O le susuga Ioane Petaia FS ma le faletua ia Manuia
o le feagaiga a le EFKS Vaoala, i le Pulega Apia i
Saute, Matagaluega APIA. Na faapa’iaina le maota
e malu ai i la’ua ma le fanau, i le Aso Faraile 21 Iulai
2023 i le sauniga na ta’ita’iina e le susuga  Auvaa
Peseta FT le toeaina o le Pulega, a o le Toeaina
Faatonu o le Matagaluega Apia. O le maota fou e
fogafalelua, ua suia ai le maota tuai sa galulue ai le
susuga Peteru Seiuli FS & Pepe. Sa auai le afioga i
le Taitaifono Fono Tele, susuga Esera A. Esera FS
ma le faletua ia Tamara na ia alalua le lipine e tatala
aloaia ai le galuega. Na saunoa faamalo faafetai le
afioga i le Taitaifono, i le mamalu o le Ekalesia i Vaoala
mo la latou galuega tele ma le matagofie, faapea foi
i le afioga a le Matuaofaiva ma le Falefa o le Aiga
Salemalama, mo le taulaga ua faia i lo latou soifua
tautua mo le viiga o le Atua. Na ia tauaao lea le
meaalofa $10,000 a le Ekalesia Aoao e tusa o faiga
faavae a le Ekalesia mo galuega ati a’e a Aulotu. Sa
valaaulia foi le Failautusi Aoao ma le afioga Teutupe
Aoao, faapea le aufaigaluega o feagaiga a le Pulega,
ma Tama o le Matagaluega Apia. O le Ekalesia i
Vaoala, e 5 i ai Aulotu o le Pulega Apia Saute
(Leufisa, Tanugamanono, Loimata o Apaula, Vailima
& Vaoala). Malo le galulue, malo le saili malo mo le
manuia o le galuega a le Atua ma le Tala Lelei ia Iesu
Keriso. Ia viia lona suafa paia e faavavau.               FS

O LE PEROFETA MULIMULI
(O le Tala Faasolo faaliliuina mai le tusi, The Last Oracle, tusia e James Rollins)

“O le to’oto’o o se mea mulimuli lava lea e tatau
ona e popole i ai, Polofesa,” na fai atu ai Karai.
Na faapūiti atu mata o Matesone ia te ia, a o alu ese
le limo mai autafa o le ala savali.
Na tusi atu Karai i le taliga o le tamaloa o loo faapipii.
“O loo i ai se tasi o fia fasioti ia te oe. O le fesili, lau
susuga i le Fomai Matesone, aisea?”

6 Setema, 7.45 taeao.
Uosigitone.

“O pito maea matalatala,” na faamatala atu ai e
Tereni Makepalai. “E fai si tele o i latou.”
Na vaai atu Iuri o faataupupula mai le tamaloa i lana
itu, a e na te le’i fefe ai. Faitalia i latou pe fasioti ia te
ia. Sa le’i kea i ai. Sa nofo Iuri i le nofoa o le ofisa.
Na latou tuu atu ia te ia e toe fai ona la’ei ina ua
latou aveese uaea eletoroni. Na fa’aauau le matuā
faataugāina o ia mo le isi luasefulu minute. Sa le’i
taumafai Iuri e taofi. Ua tele se faaleaga ua ia faia,
na ia ta’utino le tele o faamatalaga faasino i kenera o
tamaiti, o mea lilo sa la’ua natia ma Savina mai le au
Amerika.
Na ia ta’utino atu foi le mafuaaga na ala ai ona lē
tete’e Rusia i le toe fa’afaigaluegaina o Atipale
Poleki. Na ta’utino e Iuri o Poleki sa faasolo ina ia
latalata tele i le ogatotonu o le mea lilo tau kenera.
Ua uma ona taumafai Savina e faatupu se faalavelave
faafuase’i a o i ai le tamaloa i Uareni, ina ia faafilemu
ai o ia.
Peita’i i le taaloga lenei o le tulituliloaga faasaienitisi,
sa le’i iloa e ia po o Savina ona la’ua manatu o le uo
ma le paaga a Poleki o le a ia tapenaina lana solaaga,
o le aotelega ia faailoa a’e se tasi o a latou tamaiti i
luga i le lautele.
Ma na pu’u lelei e Savina le māunu. Sa le’i kea o ia
ina ua sola Poleki ma le ulupoo, na tuu atu e
Makepalai ia te ia. O le mealilo i le kenera sa ia
umia, o le mea lena sa atuatuvale ai Savina i le auina
atu o Iuri ma Sasa e saili le tamaloa. Na ia pa’ū tonu
lava i le mailei a le Amerika.
“O pito maea matalatala?” na fesili atu ai
Mapeletope, a o toe faafoi mai i tua lana pupula. Na
lūlū lona ulu, na te le’i amanaia. “Na o le tolu lea ou
te iloa atu. O le teine, o le ulupoo, ma asaga o Poleki
i Initia. O le mea mulimuli lena ua uma ona togafitia.
Ma na ou faalogo foi i tala e ala mai alaleo o nisi o

fesootaiga a vaega’au, o la tatou ulupoo sa leiloa, e
lē taumate e faate’ia le toe mānu a’e.”
“E faapefea ona e mafaia ona iloa?” na fesili atu ai
Makepalai.
“Faapuna lelei vai vevela ia fetaui, ona e ofo lea i
mea o le a ea a’e i luga.”
“A e faapefea le teine?”
Na faateteleina le mata’alia o Iuri. Na filiki atu le
pupula a Mapeletope ia te ia. Na iloa e Iuri na pau
lea o le mea o loo ia ola ai pea, ona o Sasa. Na
manaomia o ia e Mapeletope, i lona silafia o le tulaga
o lona soifua maloloina, i se faafitauli o loo vaaia i
tamaiti uma. O aafiaga o sauaga taufaasesē
faalemafaufau sa le’i aunoa ma ni aafiaga i tino o
tamaiti o auga o aute. O le upu moni, e toaitiiti i latou
sa ola e sili atu i le luasefulu tausaga, aemaise i latou
sa aupito malolosi a latou taleni savana. O se faafitauli
na manaomia ai le seleseleina o fuamoa ma sua ina
ia maua ma taofiofi mamau pea laina o kenera aupito
malolosi. Na mapu ea Mapeletope. “E tatau ona
tatou maua le teine a e le’i goto le la...po o luma mai
foi i se vave lata mai.”
A o le a outou tuai pea lava, o le mafaufau lea o Iuri.
E fai lava si faigofie o Amerika nei, fai si vave ona
latou manatu o le ta’utinoga na fai ona o sauaga, o le
tala atoa lena. E ui ina sa le’i pepelo Iuri, a e na ia
faia le agasala e tasi: o le agasala o le lē fa’ailoaina.
O le mea moni, sa le’i iloa e Makepalai le fesili sa
tatau ona fesili ai, sa mua ona faualuga o ia i lona
tulaga sinia, ma lona talitonuga i le paoa o le tiga.
Na taumafai pea Iuri e faavaivai lona leo. Na latou
taumafai e gagau o ia e ala i a latou sauaga mata’utia,
peitai o ia o se tamā ua matua, ua masani i le taofiofi
mamau i mea lilo. Na pau le mea na latou mafaia, o
le saga faamalosia lea o lona maototonu mo le mea
o le a tupu. I masina ua te’a, na amata ai ona tuu
avanoa Iuri i fuafuaga a Savina.
O se mea lava e tatau ai faalenatura.
E faitau miliona o le a maliliu i auala mata’utia ona
leaga.
Mo le fanau mai o se lalolagi fou. O se Fuataiga fou.
Na pupula atu Iuri ia Mapeletope ma lana ataata
faamaualuga i lona to’a, faapea foi ia Makepalai ma
lana mata fiafia ua mautinoa.
O le faatali lemu uma na taofiofi mau i totonu  o ia.
E sa’o lava Savina.
Ua oo mai le taimi e susunu ai ia mu uma le lalolagi.

2.55 afiafi
Mauga Urale i Saute.

Na iloa e le Ta’ita’i Aoao o Savina Matovi ua i ai se
mea ua sesē. Na ia lagonaina i totonu o ona ivi, o se
popolega e lē matuā mautinoa. E lē tatau ona saga
nofo pea i totonu o lona ofisa. Na te manaomia ni
faamaoniga.
Na ia ta’ita’i atu ni fitafita se toa lua, ma sana uaealesi
sa i autafa o lona taliga, i se auala pogisā ma
tuulafoa’iina na ui atu i totonu o fale tuai o le vaitaimi
o le Sovieta na faatumulia ai le ‘afa o le pito i tua o le
Ana Keliapinisiki 88. O poloka piliki e leai ni foliga
i ni fale sa ea a’e mai itu uma e lua, o nofoaga ia sa
ulua’i fausia mo pagotā na galulue i maina ma masini
faamamā. O ia tagata sa faafesuia’i o latou ola ma le
tuliga o latou faasalaga i totonu o nei pa mo galuega
i le ta’i lima tausaga. O le toatele o i latou na maliliu
mai le a’afia i ‘ea vevela ‘o’ona a e le’i uma le ulua’i
tausaga.
O se taumatemate faavalevalea tele, peita’i ane, e
avea se faamoemoe ma ala e liua ai le mafaufau
sagatonu o soo se tagata i le fememea’i solo. O le
tofiga lea ua na avea mo ia. E fai ma faamanatu.
O nisi tagata e faapea o ia ua sauā, peitai o nisi taimi,
o le tatau ai, e leai se isi ona la’ei. O tamaiti o loo
lelei ona tausi, o latou mana’oga o loo faamalieina.
O le tiga sa matuā faaitiitia i le mea e gata ai
faaletagata.
Sauā?
Na ia faataupupula faataamilo solo i fale i foliga mata
puiti, malūlū, pogisa, taufaafefe.
O mea uma na ia vaaia o mea e tatau ai.
Na toe gogolo le uaealesi i lona taliga i le toe valaau
mai o Lutena Posakova. E oo mai i le taimi nei, na o
lipoti lē lelei lava na ia maua mai le ta’ita’i tulaga
lona lua. Sa ia sailia pea atu mauga tuaoi ma lalo
mauga mo tamaiti. Na ta’ita’isesēina o ia i le tele o
faailoilo sesē, na ia maua ai se ofu toniga a le falema’i.
“Na matou maua ni ta’ifau se lua ua mamate”, o le
tala lea a Posakova. “I autafa o le vaitafe. Sa matua’i
masaesae nini’i lava o la tino. O se osofa’iga a urosa.
A e na matou maua ai ni asaga malolosi.”
“A e faapefea pusi?” na ia fesili atu ai i le leitiō.
Na umi se taimi o leai se leo.
“Lutena,” sa toe fai atu ai ma le leo malosi.
“Sa matou taofia ma tetee, tuli ese se’ia oo ina matou
maua ni asaga manino. Matou te le’i manana’o e
lamatia ta’ifau i taika sa feoa’i solo i atu mauga.”

Na ia taumafai lava e faato’ato’a lona leo, peitai na
maitauina atu e Savina i’uleo o le vaivai i tua atu o
ana tala. Sa le’i sili le manatu o le lutena i ta’ifau, nai
lo lona manatu i tamaiti.
Aiseā e avea ai lenei fafine ma tagata sauā tele?
Na tautala malosi atu Savina. “O lena ua i ai asaga
malolosi e fai ma ou ta’iala, o le sa’o lea Lutena?”
“O lena lava, lau afioga i le Ta’ita’i Aoao.”
“Ia ‘aua la ne’i toe faalētonu mai se isi au tali ia te
a’u.”
“Leai, lau afioga.”
Na ia kiliki tapē le telefoni. Atonu pe sa fai sona
sauā teisi nai lo lona faamoemoe sa i ai, peitai ua
uma ona ia faalogoina ni tala e fai ma popolega i le
itulā ua alu.
O se faigaluega kamuta faafou fale mai le aai tuaoi o
Osiosika na ia mauaina se tasi o loli la’u uta a le
Uareni, sa fa’aaoga e fela’ua’i ai otaota mai se fale
sa i ai masini e faalelei ai niukilia i tafatafa o matafaga
o le Vai o Karakei. I totonu o lea loli, sa maua ai e le
faigaluega se pine taufaasesē sa i ai le ata ma foliga
o Atipale Poleki.
Sa tali ai le misiterio o le solaaga a le polōfesa.
Sa i ai lana fesoasoani.
Ma e le’i umi se taimi na tau saili ai po o ai na
fesoasoani e faasola le polofesa. E leai se isi nai lo
Fomai Tereni Makepalai. Po o le ā taaloga o loo
ta’a’alo ai le au Amerika? Pe a fua i le sāō pea o
Iuri, sa manatu ai Savina ai ua maua i la’ua ma le
teineitiiti. O le upu moni, mata o le solaaga sa fafau
tonu lava mo lea faamoemoe.
Pe afai o lea, e tatau ia Savina ona fa’aaloalo ia
Makepalai mo lea taumafaiga.
E pei o le tamaita’i, sa faapea foi ona malamalama
le alii i le tatau ai.
Pe a toe mafaufau atu i ai, sa lē tatau lava ona ia auai
i se faiga paaga ma Amerika. Peita’i sa le’i i ai se isi
ana filifiliga i lea taimi. I le vevesi na mulimuli ane i le
ta’ape o le Soviete Iuni, na le’i toe maua ai e lana
poloketi se alagatupe. Na o le pau lea o le ituaiga
iuni sa mafai ai ona fa’aauau lana galuega.
O Amerika na aumaia le tupe fia maua vave, a o tau
saili nisi auala fou e faalautele atu i ai lo latou gafatia
ona maua mai sooupu atamai. O lana poloketi na
ofoina atu lea folafolaga. A e na ofoina atu foi e lana
poloketi ma se isi mea faaopoopo e sili atu. Na ia
tuuina atu i le malo Amerika ni faafitiga talafeagai, e
pei o tolauapiga nanā o sauaga mata’utia sa faatupe
e le CIA i Europa. I le lalolagi fou lenei, o le laina o

amio tatau ai – pe faafitafita pe faasaienisi – ua faasolo
ina puaoa.
E lē maua i o tatou laufanua lea faatuatuaga fou faa-
Amerika.
Ma na ia fiafia i lea taimi na te fa’aaogaina.
Ui i lea, o le leiloloa ai o Iuri ma le teineitiiti o se mea
e le mafai ona faatoilaloina. Sa na o le manaomia ai
o le faasaosaoa o ana polokalame faagasolo. O ana
faagaioiga – sa faaigoa o Satani – na faatulaga e
mulimuli atu i gaioiga a Nikolao i Keronopili i le
vaiaso e tasi. Lenei la o le a amatalia faatasi i le aso
e tasi.
O a taeao.
O gaioiga e lua – Urani ma Satani – na faaigoa i
fuafuaga tau osofaiga e lua i le Taua Lona Lua a le
Lalolagi, na faatoilaloina ai e Rusia vaega’au a
Siamani i le Taua i Setalinikarani, le taua aupito sili
ona mata’utia le toto masa’a i le talafaasolopito o
tagata ola. E lata i le lua miliona tagata na maliliu ai i
lena taua, aofia ai ma le toatele o tagatanuu lautele.
Ui i lea, na avea lena toilalo o Siamani, o le tulaga na
toe liliu atoa ai le i’uga o le taua.
O se manumalo maoa’e lava mo le malo tele, le tina
ia Rusia.
Ma e pei ona faia i aso ua tuana’i, o le a faapea foi
ona toe faasa’oloto Rusia e Gaioiga Urani ma Satani,
ma toe suia ai le faataamilosaga o le tala faasolopito
o le lalolagi.
Ma o le a faapea foi, ona aunoa ma ni tagata e maliliu
ai.
O le tulaga tatau ai, o se matai sauā tele.
Na taunuu atu Savina i le pa aupito mamao o le ana.
Na matala mai se alavai, na faavaa e ni faitoto’a
pulu mafiafia, o ni kopi tutusa o faitoto’a na tapunia
alavai autu e ulu atu ai i totonu o Keronopili 88.
O totonu atu o le augutu o le alavai na malolo ai se
nofoaafi ma pamu taofi. O ala nofoaafi eletise e
tau’aveina atu se nofoaafi e tasi ma toe faafoi mai, i
le va o le Uareni ma le fatu o Gaioiga Satani, i le isi
ituvai o le Vai Karakai. O le alavai tuai na ui atu i lalo
ifo o le vai o vailaau oona, ina ia vave le fela’uaiga i
le va o nofoaga e lua, e aunoa ma le lamatia i aafiaga
o kasa ‘ea ‘o’ona o le vai, o supo oona faaleitiō o
sorotiuma 90 ma sesiuma 137.
Ua leva ona faatali mai le nofoaafi ia te ia.

Na a’e atu Savina i se tasi o potu autu o le nofoaafi.

Sa na o le lua taavale na tapunia, e taitasi i le pito o

le nofoaafi. O isi vaega totoe e fa na matala e fela’ua’i

ai uta o maina, koale, mea faigaluega ma ma’a.

A o aga’i atu le nofoaafi ma le patapatatū o ona uili
ma le osooso o le eletise, na tapuni leotele faitoto’a
i ona tua. Na pogisa atoa le ana. Na ia faatau pupula
a’e i luga a o amata le malaga e lima minute a le
nofoaafi. A o faasolo ina saosaoa, na pu’e faa-ata e
Savina le mamafa o le suavai i luga a’e, o faa’ese’ese
e papa tusa ma le kuata maila.
O le nofoaga o i luga a’e, sa avea ma
ogatotonugalemū, o le fatu o le gaosiga o kasa
uraniuma ma pulutoniuma a Rusia. O le tele ua lē
toe fa’aaogāina, a o nei fale gaosimea sa i ai ni masini
gaosi pulutoniuma se fitu, ma masini faamamā
pulutiniuma se tolu. Sa tele ina soona fa’aaogā lē
faautauta lelei. Talu mai le tausaga 1948, sa mama
mai ai i fafo le kasa leitiō ‘ea vevela oona, e faalima
ona tele atu nai lo Kerenopili ma isi faata’ita’iga faa-
niukilia a le lalolagi tuufaatasi.
Ma o le ‘afa o na kasa oona sa lokaina ma teu i
totonu o le Vai Karakai.
O le fua o le malosi mata’utia o le kasa i auvai ma
matafaga o le vai e ono selau roetekena i le itula. E
lava lena malosi e faamatuu atu ai se vailaau oona
mata’utia i totonu o le itula.
Na manatua e Savina le nofoaga na maua ai e le
faigaluega mai Osiosika, le loli na tu’u ai e Poleki.
O luga o le auvai o le Vai Karakai.
Na lūlū lona ulu. Sa leai se mea na mana’omia ai le
saga sailia pea o Foma’i Poleki. E mautinoa ua leva
ona maliu.
Na iloa atu le malama i luma atu.
Na susulu mai o se faamoemoe mo se lumana’i sili
atu ona malamalama.
O le fatu o le Gaioiga Satani.

3.15 afiafi.
“Po o le a le latou mea o fuafua e fai?” na fai atu ai
Monike, e fai sina leotele, a o ia savali atu i autafa o
le vaitafe.
O latou ma tamaiti sa latou savavali  i autafa o le
vaitafe taavilivili mo le itula. E lē tutusa le ituvai lea
ma le itu na latou fetaia’i ai ma le urosa. Sa taumafai
Monike e savali mai totonu o le vaitafe e ala i le
faasologa o ni alā tetele, ma mulimuli mai ai e oo mai
i le vaitafe tele, na tanumia i le togavao mafiafia. Sa
iloilo mae’a e Monike le faafanua o le laufanua mo
se taimi umi. E foliga mai sa latou mulimuli atu i ni
apovai sa faamamāina malifa i le itu i sasa’e o
Atumauga Urale. I le itu i sisifo, o mauga Urale latou
te lafoina o latou vaitimu ma le kiona liu suavai i
totonu o le Sami Kasepiano; i le itu lenei, e tafe uma

i se vaega o vaitafe tetele ma le faitau selau o vai
tuloto, e i’u ina latou tafe ma faagaogao uma i totonu
o le Vasa Arekatika.
O le mea na fuafua e Rusia…
Na lagona le i’uleo o le te’i i lona si’ufofoga.
Sa faamimigi Konesetatino i lona ma’ati’ati.

“Faamalie atu,” na fai atu ai Monike ma le lemū teisi,

ua na iloa ua oo atu lona leotele i vaega mamao o

atumauga. O ia na lapata’ia tamaiti ina ia musumusu

pe a talanoa. Ua usita’i nei o ia i lana faatonuga lena,

e ui ina sa lagona le lē lava. “E ui lava ina i ai le pu i

lo’u mafaufau e lē toe manatua ai mea, a e ou te iloa

lava o le mea o latou fuafuaina o se mea mata’utia

ma ogaoga le leaga.”
“O le a manuia le mea o latou fuafuaina,” na faafeto’ai
atu ai Konesetatino. “E lē se mea faigata. O se
fuafuaga faigofie. O matou” – na ia tālo atu ia Piota
ma Kisika, ona faalautele atu lea i ona tua, faasino i
isi tamaiti pei o ia i nofoaga o i lalo – “na matou
feagai ma su’esu’ega ma faata’ita’iga, sa saili ma
faamasino i’uga o sailiiliga, auiliili ma iloilo faamatalaga
sa aoao mai, saili aafiaga o si’osi’omaga, ma vaavaai
toto’a i faai’uga. E mamao ese mai le leaga.”
Na faalogo atu Monike i le tama. E pei o se
komepiuta a e lē o se tamaitiiti. Tasi o le mea, na
manatua e Monike le uamea mālūlū i tua o le taliga o
Konesetatino. Sa tofu i latou uma ma le u’amea
faapea. E oo ia Marata sa i ai le poloka u’amea pei
o le lapo’a o le limamatua lona telē, na tanumia i lalo
o fulufulu o ona taliga. I le itula ua te’a, na fa’aaogā
foi e Konesetatino le taimi lea e fa’aalia ai lona
ma’ema’e ma le poto i sailiga o tali. O le galuega
faalemafaufau na pei ua fesoasoani e faato’afilemu
o ia. Na faasino atu e Kisika ia te ia, lona ia poto e
maitau le manulele ma lana tagi, ona faata’ita’i lea e
pei lava o le tagi mo’i a le manu.
Na o Piota sa pei e matamuli i ona agavaa.
“E agalelei tausaafia,” na faamatala atu ai e
Konesetatino. “E mafai ona ia faitauina lagona moni
o se isi tagata, tusa lava pe taumafai lena tagata e
natia pe faatagā faafoliga. Na ta’ua e se tasi faia’oga,
o ia o se maitau pepelo o loo soifua. Ona o lea, sa ia
filifili ai e mafuta ma manu, e pei ona tele ona taimi
na fa’aalu i le Menakeri. O ia na finau malosi matou
te o mai ma aumai Marata.”
Na faatau pupula atu Monike i le mea na savavali ai
le tama ma le manukī matua. Ua leva ona ia maitauina
le tama, maitau i ana mea e fai ma lana tali atu i
aafiaga. O le to’alua e pei sa fesoota’i soo vavalalata

i taimi uma, o le vaai atu a le tasi ma le pupula ane a
le isi, o sina ‘eu atu ma le tago mai, o le genogeno
ma le faasi’u gutu, o le tālo o le lima ma le lue o vae.
Na ia vaai atu ua tu faafuase’i, ua malō sasa’o Piota.
Sa faapena foi Marata. Na suigi atu Piota ia
Konesetatino ma tautala atu i ai i le tau memumemu
ma le faanatinati, muamua faa-Rusia ona toe faa-
Peretania lea. Na tepa ane ona tama’i mata ia
Monike, tau saili se faaolataga faa-vavega.
“O lea ua iinei i la’ua,” na musumusu atu ai le tama.
E le’i tau fesili Monike ia Piota po o ai. Na manino
mai lava i le fefe o lona leo.
O Arakati ma Sakari.
O taika Siperia e lua.
“O loa!” na ‘e’ē atu ai Monike. Na latou tamomo’e
ifo i le auvai. Na ta’ita’i e Konesetatino le auala. O
lona tuafafine ia Kisika, vae mo’emo’e pei se aila,
sa mulimuli atu ia te ia. Na tuu e Monike ia
Konesetatino e filifili le auala aupito lelei e ui atu i le
felefele o togavao ma faupu’ega maa na faaputu i
luga o auvai. Sa fai ma autilo i tua Monike i le auala
na latou o mai ai. E ao ona mataalia ma faaeteete. O
tafega o laau tuitui ma talatala na tatafe mai le mafiafia
o le togavao i le faatausi’usi’uga o le vaitafe, ma
fausia ai ni faaputuga maseesee e pei o le faaseega i
luga o le kiona.
Na se’e ai Piota i se tasi faaputuga ma patatū malosi
i lona tua. Na opoopo a’e e Marata o ia i lalo o ona
lima ma toe faatū i luga. Na tulei atu i latou e Monike
i luma. O Konesetatino ma Kisika ua fai si mamao
atu i luma.
Na latou tamomo’e mo le lima minute, na i’u ina
vaivai ma faatuai. E oo lava i le fefe ma le atuatuvale
na te faavaivaia oe mo se taimi umi. O le isi sefulu
minute mulimuli ane, na latou setusetu tele’a’i ai pei
e koleni.
Sa toe faapotopoto faatasi le vaega.
Sa tumau pea le leai o se leo o nisi o tuliloa i latou,
leai se leo o ni lālā laau o gaui pe gāsēsē mai le
togavao. Leai se faailoga o ni taika. O Konesetatino,
i lona auselasela ma foliga ua mūmū sesega, na faatau
pupula atu ia Piota ma fai atu ma le ita tele faa-Rusia,
e manino o le otegiaga o le tama i lona faatupu vevesi
vale tau faasesē.
Na tālo atu e Monike ia Konesetatino e ‘aua, e alu
ese. “E lē o sona sesē na mafua ai,” na ia tau selasela
atu ai. Na iloga foliga faamanu’alia o Piota, a e sa
le’i te’a ese ai lona fefe.

 (Soso’o atu i le Sulu o Aokuso 2023)

O LAU AFIOGA O LE SULU LEA...
IA FAAETEETE!

“12O lenei, o lē manatu o loo tu ia, ina faaeteete

ina ne’i pa’ū.” 1 Kori.10.

O le taimi e tatau ona faaeteete ai, o le taimi ua taunuu
le faamoemoe, ua mae’a faatino se fuafuaga, ua sami
ma le fiafia le manumalo. I soo se taua, e tolu ni
vaega tāua: o le tapenaga, o le taua, ma le i’uga; ma
pe e te talitonu i ai pe leai, o le taimi e aupito sili ona
faigofie, o le faatinoga o le taua lava ia. O le taimi
faigata, o le taimi tonu a o le’i fetaia’i ma le fili e tau
– pe e te tula’i atu e tau, pe e te solomuli ma sola –
o le taua i le va o le fefe ma le faatuatua (the battle
between fear and faith). Peita’i o le taimi e aupito sili
ona faigata ma faaeteete gatā, o le i’uga o le taua. O
le taimi ua uma atu lou malosi i le taua, mata ua
faaitiitia foi le vaega’au ona o e maliliu ma manunu’a.
O le taimi ua i lalo lau talipupuni, ua i lalo lau talitā, o
le taimi lea e ao ona mataala ma faaeteete mo mea e
pei o le soona faamaualuga ma mitamita vale i le
manumalo, o le lē mautonu pe se ā se faai’uga e ao
ona fai, ma lagona fememea’i ina ua puaoa le
mafaufau i le vaivai.
Pe afai e toe manatunatu i le tala ia Elia i le fesagaiga
ma perofeta a Paala, na ia manumalo ai i osiga taulaga
i luga o le Mauga o Karamelu na mu ai lana taulaga,
ona ia fasioti lea i perofeta a Paala. A e mulimuli ane,
ua sola tiliola i le fefe ia Isapela na o se fafine. Aiseā?
Auā sa le’i faautauta ma faaeteete, a ua soona
faafefeteina i le manumalo. E te manatua foi le tala ia
Tavita? “1O ona po ia e o atu ai o tupu, ona auina

atu lea e Tavita ia Ioapo ma Isaraelu uma…a o

Tavita sa nofo o ia i Ierusalema. 2Ua o’o i le tasi

afiafi ua tula’i Tavita ai lona moega…ona ia iloa

atu ai lea ai luga o le fale o le fafine o loo taele..4ua

aauina atu e Tavita o auauna, ua aami ia te

ia…ona la momoe lea ma ia.” 2 Samu.11. O isi
lomiga o le Tusi Paia (NKJV), o loo faaliliuina ai le
fuaitau i le amataga o le fuaiupu  2‘ua o’o’ i le fuaitau,
‘ona tupu loa lea’ (then it happened). Na filifili
Tavita e nofo i lona fale a e lē alu i le taua. Mata o le
ā se mafuaaga na nofo ai o ia? Pe ona ua manatu
māmā ma faatauvaa i le fili, pe ona ua faafefeteina i
le tele o lona mamalu, ua faamaualuga ona o le
manumalo i isi taua talu ai? Po o a lava mafuaaga, a
ua manino le faatamala, ua lē faaeteete ma lē

faautauta.  O le taimi lea na tupu ai loa/na o’o ai le

faaosoosoga i le vaai, le mana’o tu’inanau o le loto,
ma fai poloaiga e solitulafono. Na o sina taimi puupuu
lava, a e na suia atoa ai mea uma. Na mavae ese
lona filemu, na ta’uleagaina ma inosia lona olaga,
ma lana fanau ma le aiga na faula’i ai mala tuufaasolo.
‘Aua le avea manumalo o le tuana’i e fai ma mailei ia
te oe! Ia manatua faailoilo o le TAOFI. Pe afai e
maua oe i lagona o le – Taotaomia, Atuatuvale,
‘Ono’ono, Faafitauli, Ita – ia e matuā faaeteete ua e
i ai i se tulaga ma’ale’ale e faigofie ona lamatia i
faaosoosoga e sesē ai. O le mālōlō i luga o pale ma
asoa pine auro, e tutusa lava lena ma le faauōuō ma
puapuagā. E faatalitali mai faalavelave ma mala i le
alii ma le tamaitai e nofonofo faaluelue i le mafanafana
o fanua o i ai miti ua uma ona taunuu. O le mea lea ia
manatua Upu apoapoa’i mai le aposetolo, “o lē

manatu o loo tu ia, ina faaeteete ina ne’i pa’ū”.

VALA’AUINA I LE ALOFA TUNOA

“15A o le Atua o lē na filifilia a’u talu ina fanau

mai o a’u, ma valaauina a’u i lona alofa tunoa.”

Kalatia 1.

I le Tusi Paia, e maitauina ai o le Atua e valaau i
tagata e pisi tele. O Mose ma Tavita o leoleo mamoe
sa pisi i le vaaiga o la’ua lafu. O Kitiona sa pisi e
sasa saito i le mea e soli ai vine, o le faifaatoaga sa
pisi i lana seleselega. O Peteru ma Ioane o nisi o le
aufaifaiva sa tele ina pisi i le faiga o masae o upega
ma le fagotaina o le gataifale. Peitai sa i ai se mea i
totonu o i latou uma nei, na tali atu i le valaau mai a
le Atua. I le Atua, e sili atu ona tāua le faa-avanoa,
nai lo le agavaa (availability matters more than
ability). Manatua foi le tala i le taule’ale’a mai le
ituaiga o Peniamina, sa pisi i le su’ega o asini a lona
tamā, a e toe foi mai ua uma ona faau’u e avea ma
ulua’i tupu o Isaraelu (1 Samu.9-10)? E te lē mailoa
se mea e fai e le Atua ia te oe! O le mea lea, ia e
faatuatua ma faafailele atili le miti na tuu atu e le Atua
i lou loto ma lou mafaufau, e oo i le aso tonu e
talafeagai, ona Ia faavasega lea o mea uma i le tulaga
fetaui lelei. O la le Faisalamo 37, “4Ia e fiafia lava

oe i le Alii, ona foa’iina lea e Ia ia te oe o mea e

mana’o ai lou loto.” ‘Aua e te fiu e onosa’i. Pe
afai e tuu atu e le Atua le mana’o i totonu o lou loto,
na te foa’iina atu foi mea uma e mana’omia ina ia
faataunuu ai.

Ua fetalai Iesu, “63O le agaga lea e tupu ai le ola,

e le aogā le tino i se mea; o upu ou te fai atu ai ia

te outou, o le agaga ia, o le ola foi ia.” Ioane 6.

O le mea lea ia faasūsū lau vaai mamao i luma i le

Upu a le Atua, ma fa’aalu ou taimi i le tatalo faatasi

ma Ia. Ma, pe afai e taumafai se isi tagata po o se isi

mea, e tu atu i lo oulua va ma le Atua ma le feau ua

valaau ai le Atua ia te oe, ona e fai lea i ai, ‘Ia e

malie, o le a ou alu. Ua uma ona poloa’iina a’u i la’u

feau e fai. E tāua tele lo’u lumana’i, ou te lē tatau

ona misia.” Ia ‘aua le toe maumauina se isi aso e te

fia tauivi ai ma le valaau a le Atua i lou ola; tau ina e

si’ilima ma lafoa’i ia te Ia! Na te le’i valaauina oe

ona o se maoa’e o lou agavaa ma sou atamai, o ni

au matati’a maoa’e ma sou ma’ema’e uiga ese i ni

meaalofa ua te oe. Fai mai le Tusi Paia, “20ua silisili

lava le alofa tunoa, ina o faateleina le agasala.”

Roma 5. Ua valaauina oe ma a’u, i le silisili ese o

lona alofa tunoa tele.

IA PEI LAU FANAU O SAMANI
“6A’oa’o ia i le tama e tusa ma lona ala; a oo

ina toeaina lava o ia, e le te’a ese ai.” Faata.22.

Pe a amata ona savali la’ala’a ma tautala lou atalii
ma lou afafine, ia amata loa ona totō le Upu a le
Atua i totonu o lona loto. E lē faapea la o le a mautinoa
ai lona amio lelei, pe faapea foi o le a lē sē ese ai ma
le ala. O le toatele o matua e tele ina faasesēina
muamua a e le’i faasa’oina mulimuli. A e pau lava le
mea ia mautinoa ona lelei ma sa’o lona faiga, ia a’oa’o
ia latou iloa le itu o i ai le ala sa’o ma lelei.
E te silafia le natura o le i’a o le samani? E fofoa ma
fanau mai i totonu o se vai pei o le Vaitafe o le Seveni
i totonu o Egelani Peretania; ma afai e oo ina tupu
tele ma faasolo ina malosi ua mafai ona ‘a’au, ona
faatafea atu lea i le vaitafe ma amata ai lana malaga
umi mai le vaitafe seia oo ina tofu i totonu o le Vasa
Atalani tele. E faitau afe ma afe maila e ‘a’au ai le
samani. E ola ai i totonu o le vasa mo aso e tele, seia
oo i le taimi e matua ai ma ua lata ina tautuufua. E
peisea’i na te iloa lava le taimi ua tatau ai ona toe foi,
ma amata ai lana malaga toe foi i le nofoaga tonu na
ia fanau mai ai. E le gata ina e silafia lelei e le samani
le itulagi ma le vaega o le vasa na sau ai, a o le vaitafe
tonu, i lona alavai ma lona lālā na ui mai ai. E ui foi
ina tatafe ma taia lana toe foi atu i le malosi mai o

tafega, a e lē foi ai, e lē fiu pe faavaivai, a e alu pea;
ma e lē mafai ona ia sesē ese, a e taunuu tonu i le
nofoaga na fanau ma fofoa a’e ai. I se tasi o tala
tusitusia na faamauina ai e faapea, o se tasi samani
na ui atu lona auala i se tasi alavai umi ma lavelave,
ma ia tulei atu ai se tapuni mamafa o se paipa tele e
tolu futu le maualuga, ma oo atu ai i le tane tonu na
faafofoa ai. Sa faamaonia lea samani, ona o ni
faailoilo sa faailoga ai i lona tino. E faapei o le natura
o le samani le olaga o le tagata pe a a’oa’o lelei i
lona ala a o itiiti. A’oa’o ia i le tama e tusa ma

lona ala; a oo ina toeaina lava o ia, e le te’a ese

ai.” E lē gata o ala o le Atua, a o ala o le tapuaiga
faa Ekalesia Faapotopotoga Kerisiano Samoa.
A’oa’o i ai le vaai ma le faalogo e ala i le ave i tapuaiga
o le Aso Sa ma tapuaiga i totonu o le aiga. Faamasani
i le gagana faa-EFKS, le galue ma le tautua faa-
EFKS, ina ua vaai o loo tatou faia. Ia tuu i lau fanau
latou te tofo i ala o le Atua ma le tapuaiga EFKS a o
laiti, a oo ina matutua, e lē mafai e le lalolagi ona
faamalie o latou galala; o fea lava le vasa latou te oo
i ai, e toe foi mai lava i le amataga na faafailele atu ai.
Ia fai ma le faamaoni lo tatou sao e a’oa’o atu, e
alofa faamaoni ia i latou, e tatalo mo i latou. Ia
faatuatua foi i le Atua e fai Lana vaega, na te toe
faafoi maia i latou. Ma e faia lava e Ia, auā e sili atu
Lona alofa ia te i latou, nai lo i tatou.

F.Sulu

O I LATOU UA

MALILIU
SIMOLO FALETUI LAVEA

(29/6/1941 – 7/6/2022 (80 + 11 + 10)

O le Tiakono Tina o le EFKS Onehunga, Pulega
Maungakiekie o le Matagaluega Aukilani. Na soifua
mai le Aso Sa, 29 Iuni 1941, a e na faamanavaina ana
feau e lona Matai i le Aso Lua, 7 Iuni 2022. Ua 80
tausaga, 11 masina ma aso e 10 le matua o lona soifua.
O lona afioaga i Samoa o Nofoalii. Na faaipoipo atu
o ia ia Faletui Pusi Lavea o Safotu Savaii, i le aso 14
Fepuari 1964, i Aukilani Niu Sila. E to’atolu le fanau,
e toatolu foi fanau a lana fanau. O ia o se sui faavae
o le EFKS Onehunga, ina ua faato’a faatuina lenei
aulotu i Aukilani Niu Sila.

(24/11/1955 - 24/6/2023 (67+7+1)

O le Tina Penisione, le faletua o le Toeaina Penisione
ia Limua’a Samuelu Olo FT, i le EFKS Penieli Fou
Falelauniu, o le Pulega Apia Sisifo, Matagaluega
APIA. O lona suafa atoa o Daru Tebu Susie, o ni
suafa Papua - le atunuu na faamisionare ai ona matua
o Tema Koria FT ma Olita Tulifua. O lona uso matua
ia Erolini Talalelei o le faletua o le Sea Metotisi,
susuga Vaiao Eteuati, a o lona tuagane matua o le
susuga Faafeagaiga Penisione ia Dr. Paulo Koria FS.
Na faaipoipo atu ia Limua’a Samuelu (Leone,
Vailoa, (Amerika Samoa), Falevao, Lufilufi, Tafua,
Uafato), i le aso 19 Ianuari 1981, le tausaga na la’ua
faai’uaso ma i’u ai mai le Kolisi Faafaifeau Malua.
O le tausaga na sosoo ai 1982, na osia ai la latou
feagaiga ma le EFKS Saoluafata.
O le tausaga 2018 na avea ai i la’ua ma Faifeau
Toeaina o le Pulega Anoama’a o le Matagaluega
Apia Sasa’e, e sui i le susuga Faatauoloa Maualaivao
FT ma Susana ina ua penisione. E 39 tausaga na
galulue ai Limu & Daru i le EFKS Saoluafata, mai le
tausaga 1982 seia aulia le tausaga 2021 na penisione
ai. Na malolo atu i lo la’ua aiga ma le fanua umia
saoloto i Vaitele/Falelauniu Faleata, ma galulue ai i
le EFKS Penielu Fou i Falelauniu (o le Aulotu lea sa
i Sogi muamua, ma e fai Pulega mai i Apia Sisifo,
Matagaluega APIA). Na maliu le susuga i le Toeaina
Penisione ia Limua’a Samuelu FT i le aso 13
Oketopa 2022, a o lea ua maliu le tina ia Daru i le 8
masina mulimuli ane ai.
O ona toe sauniga sa faia i le malumalu o le EFKS
Penieli Fou, Falelauniu, i le Aso Toona’i 8 Iulai 2023.
Na ta’ita’i le sauniga e le Toeaina o le Pulega Apia
Sisifo, susuga Efu Efu FT (EFKS Aai Niue). O le
Tusi Paia na faitauina e le susuga Komisi Samuelu
FS (EFKS Fugalei), o tatalo na saunia e le susuga
Dr. Latu Latai FS (EFKS Apia) a o le Lauga/Upu
Faamafanafana na saunia e le susuga Laupama
Solomona FS (EFKS Sogi). O le susuga Puletua
Tapumanaia FS na saunia le molimau faaleagaga,
ma ta’ita’i le toe sauniga i lona tuugamau o lagomau
faatasi ai ma le toeaina i Falelauniu lava. Ia faamaise
le Atua i le nofo-a-alo ma le aiga faanoanoa, faapea
le Ekalesia i le vasega o Tama ma Tina Penisione, o
le aufaigaluega galulue ma le au faatuatua EFKS
uma. Ia maliliu toa, a e toe tula’i mai nisi toa e
fa’aauau le tofi faa-ositaulaga mo le viiga o le Atua.

Sa’afiafiga a le Fanau:
O le matou tina o se tina galue malosi i totonu o lona
aiga ma lana ekalesia EFKS i Onehunga. O lana mau
autu ia manuia ona matua, tuagane, uso, ma lona aiga
lautele. E tumau pea ana galuega lelei i totonu o le
matou aiga, lotu taeao, lotu afiafi aemaise lotu i le
Aso Sa. E pele ia te ia lona aiga, Ekalesia EFKS
Onehunga. Sa auai o ia i le Autalavou, Aufaipese,
Mafutaga a Tina, Tiakono, ma tele o atina’e  a le
Ekalesia ma le matou aiga. O se tina faufautua lelei i
lana fanau ma le aiga. O ona tiute e fiafia tele ai i
totonu o le matou aiga o le fai togalaau, o le kuka
(cooking), faitauina o le Tusi Paia. E fiafia tele o ia e
auai i a’oga pese i Aso To’onai ma fono a le aulotu.
Sa’afiafiga a le susuga Faafeagaiga:
O le upu a le atunu’u, E manatua Pule ae le manatua
Fa’alaeo. O le Ti’akono Tina ia Simolo Lavea, e mai
le Afioaga o Nofoali’i. E tele le sao o lenei Tina i le
Galuega i Onehunga ma le Ekalesia EFKS. O lona
malaga muamua mai i’inei, sa avea ma ala na malaga
mai ai le to’atele o nisi o le afio’aga, ma nonofo ai,
ma fatufatu ai le Ekalesia, a o avea le Susuga ia Fareti
ma Gagau Timaloa, ma Faife’au a le Ekalesia. O
Simolo Lavea o se tasi o Tagata fa’avae o le Ekalesia.
Sa avea foi o ia ma fesoasoani tele, mo le Susuga ia
Naketoa ma Tufosa Talagi, e tusa o lana molimau.
A’o Simolo Lavea, o le ulua’i Maliu lea a si a matou
Ekalesia, talu ona ma tula’i mai i le Foe. O Saafiafiga
mo le Tina, o le a auala atu i Lauga na tusia, i ona
Sauniga uma, fa’atasi ai ma se Molimau Fa’atauva’a.
O ONA TOE SAUNIGA:
O lona sauniga faaleaiga na faia i le Aso Toona’i 11
Iuni 2022, na ta’ita’iina e le susuga Faafeagaiga
Tafatolu Lelevaga FS. O le Manatu Autu o le Lauga

na auala atu ai le molimau, AUĀ E ASIASI MAI LE

ATUA IA TE OUTOU. O le tapuaiga masani o le
Aso Sa, 12 Iuni 2022 na lolotu faatasi ai le Ekalesia
ma le tino maliu o le Tina Tiakono. O le manatu Autu
o le Lauga na saunia e le Faafeagaiga ia Tafatolu, O
LE EKALESIA O TAGATA. O lona toe sauniga na
faia i le Aso Gafua, 13 Iuni 2022 na ta’ita’iina lava e
le susuga Faafeagaiga Tafatolu Feu’u Apelu. Sa
faapea foi i lona toe sauniga i lona tuugamau. La’u

pele, lo’u Tina, sau ia ina alu. E te alu ma ave o

matou fatu. Afai na i ai so ma’ua sese Tina i le

sefululima masina o le tatou mafutaga, malie lou

finagalo, fa’amagalo i ma’ua ma le fanau, o lau

fanau lava lea. Fai fo’i a’u ma sui o le Ekalesia,

e avatu ai vai malu i Pu’ega, pe afai o iai ni lape

i le tatou mafutaga. Alofa Simolo le Tina peleina,

fa’amagalo i matou uma, o lau Ekalesia e pele ia

te oe. A e sau ia ina alu, Ia tafimala ma ia manuia

lau malaga Simolo. Matou te alolofa tele mo oe..

Saunia: Tafatolu Feu’u Apelu Lelevaga FS
EFKS Onehunga, AUKILANI.

DARU SAMUELU

Saunia F.Sulu

SIMOLO FALETUI LAVEA LIMU & DARU SAMUELU

Susuga Petelo & Angela Pauga ma le vasega 2014, i le Osiga Feagaiga EFKS Apolima-uta

O le maota fou o le faafeagaiga EFKS Vaoala, Pulega Apia Saute, Matagaluega APIA


